ДОНДОГИЙН ЦЭВЭГМИД ГУАЙ ЭГНЭШГҮЙ ЭГЭЛ НЭГЭН БАЙЛАА

Монгол улсын ууган гавьяат багш, ууган эрдэмтэн, зохиолч, дипломатч, төр нийгмийн нэрт зүтгэлтэн Дондогийн Цэвэгмид гуайг БНМАУ-ын Сайд нарын Зөвлөлийн орлогч даргын албыг хашиж байхад нь түүний гарын туслахаар ажиллах нэр хүндтэй бөгөөд нэн ховор аз завшаан надад тохиож, найман жилийн турш ойр дэргэдийн байж, үнэт сургаалийг нь сонсож явсан билээ, миний бие. Д.Цэвэгмид гуай бол алдарт Ломоносовын их сургуулийг төгсөж, дэлхийд дээгүүрт тоологддог тэр их сургуулийн аспирантурт суралцан, Монгол улсаас анх түрүүн дэд эрдэмтний зэргийг хамгаалсан хүн. 
 Монгол улсыг НҮБ-д элсүүлэх Засгийн газрын бүрэн эрхт төлөөлөгчдийг тэргүүлэн, Нью-Йоркийн тэнгэрт Монгол улсынхаа төрийн далбааг мандуулсан, МУИС-ийн ректороор хоёр удаа томилогдон 10 гаруй жил ажилласны зэрэгцээ ухамсарт амьдралынхаа нийт 45 жилийг төрийн сайд болон түүнээс дээш алба хашиж өнгөрүүлсэн эгэл гэхэд дэндүү эгэл энэ эрхэм өөрийгөө хэзээ ч дарга, сайд хэмээн хэлж явсангүй, харин ч “Би нэг л багш л хүн дээ” гэж даруухан өгүүлэх дуртай байсан билээ.
Тэр үеийн том бага ямар ч даргад сонгуулиас сонгуулийн хооронд ажиллана гээд заагаад өгчихсөн тодорхой хугацаа байсангүй, хувийн ашиг сонирхол, амь амьдралаа умартан, улс нийгмийнхээ төлөө мэдлэг чадвар, авьяас билэг, хамаг хүч чадлаа өчүүхэн ч үлдэгдэлгүйгээр дайчлан, өвөл зун, өдөр шөнийг ялгалгүй махран зүтгэдэг байлаа. Тийм ч учраас үнэнч шударга, үр бүтээлтэй хөдөлмөрлөж буй хэн боловч эрхэлсэн албан тушаалдаа арав хорь, гуч дөчин жилээр тогтвор суурьшилтай ажиллах нь хэвийн үзэгдэл байв. Эх орноо гэсэн элгэн халуун сэтгэлтэй, улс орон маань л хөгжиж цэцэглэж байвал хувийн амьдрал тэгсгээд болно доо гэсэн уужуу тайван ухаантай байж дээ, тэр үеийн дарга нар. Д.Цэвэгмид гуай тэдний л нэг байсан юм. Одоогийн зарим эрхтэн дархтан шиг амин хувьдаа орд харш байтугай зуслангийн амбаар ч бариулаагүй, авилга хээл хахууль авах нь байтугай энэ тухайд зүүдлээ ч үгүй, ажлаа хэрхэн сайн хийхийг л бодно уу гэхээс биш, ашиг хонжоо харж яваагүй тийм л эрхмээс эрхэм, цэврээс цэвэр төрийн хар хүн байсан юм, манай дарга.
Дээд дарга нарт тал засч бөхөлзөхгүй, доод албан тушаалтныг хяргах шахан захирч зандрахгүй, ямар ч ажил алба хашдаг хүн байсан инээмсэглэн угтаж, гар барин мэндэлдэг, тэнгэр хангай, өвөлжөө, хаваржааны тухай энгүүн сайхан яриа хөөрөө өрнүүлдэг, хүний яриаг чин сэтгэлээсээ анхааран сонсож, чухам ямар хүсэлтэй байгааг нь үнэн зөвөөр ойлгохыг хичээж, хэрэгтэй гэсэн зүйлээ асуун лавладаг, чухам яавал тусалж чадахаа тухайн хүнээс тодруулан асуудаг, өргөдөл бариад ирсэн бол нарийвчлан танилцаж, маш дэлгэрэнгүй цохож өгдөг, тэр хүний хүсэлт хэрхэн биелсэн талаар холбогдох сайд дарга нарт биечлэн утасдаж санаа тавьдаг тийм л сайхан хүн байлаа. Сайд дарга, ажилчин, малчин, харуул сахиул гэж хэзээ ч ялгахгүй, бүх хүнтэй гар барин мэнд усаа мэдэлцэнэ, холуур өнгөрч яваа бол эелдгээр инээмсэглэн толгой дохиж мэндэлнэ. Саарал ордонд өглөө ороход ёслож зогсох харуулын цэрэг, цэвэрлэгээ хийж хонгилд тааралдах үйлчлэгч нартай ч өглөө, оройд заавал мэндэлнэ. Аливаа хүнтэй уулзаад салж явахдаа ажлын амжилт, эрүүл энхийг ерөөсөн, бэлгэдсэн ямар нэгэн сайхан үгийг заавал хэлнэ. 
“Генералын эхнэр болъё гэвэл дэслэгчтэй суу” гэдэг шиг БНМАУ-ын Ардын Их Хурлын дарга, Сайд нарын Зөвлөлийн орлогч даргын өндөр албан тушаалд томилогдохоосоо өмнө Д.Цэвэгмид гуай Улз голын хошуунд бичээч, алс баруун хязгаарын Дөрвөд аймгийн төвийн аж ахуйн сургууль, дорнод хязгаарт дундад сургуульд багш, МУИС-д лаборант, багш, тэнхмийн эрхлэгч, декан, проректор, ректор гээд хамгийн эгэл бор ажлыг бүр доороос нь шат дараалан эрхэлсэн, ажил амьдралын арвин баялаг туршлага хуримтлуулсан байдаг билээ. Тийм ч учраас төр засгийн аливаа том удирдах албан тушаалыг олон арван жилийн турш нэр хүндтэй хашсан болов уу. Ю.Цэдэнбал даргаас эхлээд тухайн үеийн том дарга нар Д.Цэвэгмид гуайг ихээхэн үнэлдэг, дотночлон хүндэтгэж харьцдаг байсан юм. Ю.Цэдэнбал дарга, Ж.Батмөнх дарга нараас бусад Улс Төрийн Товчооны гишүүд, МАХН-ын Төв Хорооны нарийн бичгийн дарга нарын ихэнхи нь манай даргаас дээгүүр албан тушаалтай хэдий ч, нас намба, гавьяа зүтгэлийг нь үнэлж өөрсдөө өрөөнд нь орж ирээд ажил төрлөө ярилцаж байхыг би олонтаа харсан. Д.Гомбожав дарга нэгэн удаа даргын өрөөнд ирж, нэлээд удаан ярилцаж суугаад босоход нь манай дарга түүнийг хүндэтгэн хаалга руу хамт алхав. Яг гарах дээрээ тулсан чинь “Та түрүүлж гарагтун!”, “Үгүй дээ, Та түрүүлж гаралгүй яахав!” хэмээн бие биедээ хэд хэдэн удаа найр тавин хүндлэл үзүүлсэн боловч хэн нь ч түрүүлж гарахыг зүрхлээгүй учир Гомбожав гуай гэнэт мэргэн арга олж, манай даргыг араас нь сэвхийтэл өргөөд хаалгаар гаргасныхаа дараа “За Та түрүүлж гарсан шүү” хэмээн найрсгаар инээмсэглэсээр одсон нь одоо ч санаанд тодхон байна.
Дондогийн Цэвэгмид гуайг төр нийгмийн томоохон зүтгэлтэн, нэрт дипломатч, ууган гавьяат багш, ахмад зохиолчийнх нь хувьд миний бие үүний өмнө сонин хэвлэлд хэд хэдэн удаа бичиж байсан тул энэ удаад “иргэн Д.Цэвэгмид” гэж хэн байв гэдэг талаас нь өгүүлье. 
Бусдыг хүндэтгэн үзэж бай гэж их захьдаг, өөрөө үүний үлгэр дууриалал болсон хүн байлаа. Чамаас албан тушаалаар дээгүүр ч бай, доогуур ч бай, ямар ч хүнд чамд байхгүй сайн сайхан зан чанар, мэдлэг чадвар заавал буй, түүнийг нь эрхбиш олж хар, тэгээд ядаж түүнийх нь төлөө хүндлэх хэрэгтэй гэдэг сэн. Сайд нарыг ч, орлогч сайдуудыг ч, ер яам тамгын газраас хэнийг ч дуудсан бай, “Цэвэгмид дарга дуудаж байна” гэж битгий хэлж бай, “Дарга Таныг урьж байна” гэж хэлж бай, эсвэл “Ордон хавьцаа явалтай бол нэг ороод гараарай” гэж хэлж бай гэнэ. Ингэж хүч муутай хэлээд ирэхгүй байх даа гэж би эхэндээ боддог байлаа. Үгүй юм билээ, харин ч “Дуудаж байна”, “Хурдан ир” гэх мэтээр хэлснээс хавьгүй хурдан, маш дуртайяа ирнэ гээч. Үгийн ид шид гэж л энэ байх.
Бусдыг харааж зүхэх нь байтугай, уурлаж уцаарлаж, бүдүүлэг үг хэллэг хэлж байхыг нь би огт үзээгүй. Ингэх шаардлага ч гардаггүй байсан байх. Яагаад гэвэл хүнд үүрэг даалгавар өгөхдөө дарга маань ихэмсэг зан ер гаргахгүй, “Нэг ийм зүйлийг Танаас эрхэмлэн хүсэх гэсэн юм. Танд зав боломж байвал ойрмогхон бүтээгээд өгөөрэй, нэг ийм ийм санаа агуулсан 5-6 хуудас байвал л болоод явчих нь тэр, болох уу?” гэх зэргээр туйлын эелдэг хэлнэ. Тэр том даргаас ийм эелдэг “хүсэлт” хүлээн авсан хүн хугацаа хожимдуулна гэж огт үгүй, цагт нь л, эсвэл бүр цагаас нь өмнө л хийгээд ирнэ, тэгэхлээр уурлах уцаарлах учир шалтгаан гардаггүй байсан биз. Өнөөгийн хэллэгээр бол дарга маань өөрөө эерэг энерги сацруулж бусдад түгээгээд, тэр нь эргээд өөрт нь сайн сайхнаар тусдаг байжээ гэж би боддог.
“Хэн ч дарга болж төрдөггүй, мөн даргаараа талийгаач болдоггүйг үргэлж бодож явах хэрэгтэй” гэж захих дуртай байв. Өөрөөр хэлбэл, ямар ч том дарга цагтаа “жижигхэн” байсан, цаг нь ирэхээр суудлаасаа буух ёстойг анхааруулж байсан хэрэг. Тухайн үед манай даргыг танихгүй, мэдэхгүй хүн Монголд байгаагүй гэж хэлж болно. “НҮБ-д Монголыг элсүүлсэн Цэвэгмид гуай”, “Хоньчин Найдан”, “Сурагч Ганбат”, “Булшин дээр” зохиолыг бичсэн Цэвэгмид гуай”, “Цэвэгмид сайд”, “Цэвэгмид дарга” гэдгээр нь хүн болгон мэддэг, хүндэтгэн үздэг байсан. Харин өөрөө туйлын даруу хүн байсан учраас “Миний эрхэлдэг соёл, боловсрол, эрүүлийг хамгаалахын салбарынхнаас бусад нь намайг төдийлөн мэдэхгүй” гэж боддог байсан. Тийм ч учраас нэгэн удаа Батлан хамгаалах яамны нэгэн орлогч сайд руу утасдаад “Сайн байна уу, Та? Би Засгийн газарт ажилладаг Цэвэгмид гэдэг хүн байнаа, Танаас нэгэн зүйлийг асуун лавлаж болох уу?” гэж байхыг нь би сонссон юм. Даруугийн туйл гэж энэ буюу. Одоогийн зарим дарга нар бол өөрөө залгах ч үгүй, залгадаг юмаа гэхэд “Би тийм сайд байна” л  гэх болов уу. Түүний даруу занг гэрчлэх бас нэгэн баримтыг би мэдэх юм. Хорин долоохон насандаа “БНМАУ-ын гавьяат багш” цолын нэг дугаарын үнэмлэхийг гардан авсан яахын аргагүй гавьяатан боловч даруу зангаасаа болоод үүнийгээ хүнд ярьдаггүй, харин ч баахан ичингүйрч явдаг байсан. “Ардын багш” цол бий болж, Д.Цэвэгмид гуайд анхныхыг нь олгох тухай тухайн үеийн боловсролын яамны удирдлагаас санал ирэхэд “Тэр ёстой болохгүй, гавьяат багшийн нэг номерын үнэмлэх надад байдаг, өөрөө авах гэж ардын цол бий болгосон гэж хүн амьтан бодвол яана, Багшийн дээдэд Батсүх гэж ёстой нэг ардын багш бий, түүнд өгөх нь зүйтэй” гэж хэлж байхыг нь би бас сонсоод түүний даруу занг дахин дахин биширч суусан билээ.
Дарга маань хүнлэг гэхэд дэндүү хүнлэг 
“Анхны багш”  романдаа түүний өөрийнх нь бичсэнчлэн, “ардын хувьсгалын үүрийн туяатай зэрэг өсөн бойжиж, эх орныхоо алс баруун хийгээд дорнод хязгаарт шинэ цагийн боловсролын үрийг тарилцан”, орчин үеийн соёл, боловсролын тогтолцоог бий болгохын төлөө цаг наргүй хөдөлмөрлөж, эх орныхоо төрийн далбааг НҮБ-ын тэнгэрт мандуулж явсан эгэл гэхэд дэндүү эгэл энэ эрхмийн нэр Монголоо гэсэн хэн бүхний сэтгэл зүрхэнд үеийн үед оршиж, эгэл бөгөөд эрхэмсэг оршихуйн үлгэр дууриалал болж явах ёстой билээ.
Эх орноо НҮБ-д гишүүнээр элсүүлэн, энэ тухайгаа аялгуу сайхан монгол хэлээрээ дэлхий нийтэд зарлан тунхаглаж, НҮБ-ын төв байрын өмнө алтан соёмбот далбаагаа Нью-Йоркийн тэнгэрт намируулан мандуулах, хэн хүнд олдохгүй ховор аз завшаан тохиож, эх орон, ард түмнийхээ өмнө түүхэн гавьяа байгуулалцсан эрхэм энэ хүнийг Монголоо гэсэн сэтгэлтэй хүн бүр үеийн үед хүндэтгэн дурсч байх учиртай билээ. Түүхийг ард түмэн бүтээдэг боловч үүнд бие хүний оруулсан хувь нэмэр хэзээ ч мартагдах ёсгүй буй заа.
Д.Цэвэгмид даргынхаа арвин баялаг түүх намтрыг олон талаас нь авч үзэж болох боловч, нэрт дипломатч байсан талаас нь дэлгэрүүлж хэдэн зүйл өгүүлсү.
Манай улс НҮБ-д гишүүнээр элсэх өргөдлөө өгснөөс хойш 15 жилийн турш хөөцөлдсөн боловч, тухай үеийн хэллэгээр империалист гүрнүүдийн хяхалт хавчилтаас болоод асуудал шийдэгдэхгүй сунжирсан, дэлхийн улс гүрнүүд хоёр туйлт ертөнцөд хуваагдан бие биеийнхээ аливаа асуудалд хуйвалдааны замаар хориг саад тавьсан олон улсын амьдрал байдлын тийм ярвигтай хүнд үед энэ бэрх асуудлыг эцэслэн шийдвэрлүүлэхээр Монгол улсын төр, засгийн удирдлага Засгийн газраасаа бүрэн эрхт төлөөлөгчдийг илгээх болж, тэргүүнээр нь Дондогийн Цэвэгмид гуайг томилсон байдаг. Түүнд ийнхүү өндөр итгэл найдвар хүлээлгэсэн нь тохиолдлын хэрэг байгаагүй хэмээн боддог. Д.Цэвэгмид гуай бол тухайн үеийн Монголын сор ухаантны нэг, эрдэмтэн, зохиолч, гавьяат багш, Гадаад явдлын яамны нэгдүгээр орлогч сайд, туршлагатай дипломатч байсан юм. Түүний ухааны цар хүрээ, сэтгэн бодох чадвар, удирдах ажлын арвин баялаг туршлага, бусдын эвийг олох, асуудлыг аль болох ул суурьтай шийдвэрлэх төрмөл авьяас тухайн үеийн нам, төрийн удирдлагад бүрэн дүүрэн итгэл найдвар төрүүлж байсны нэг тод илрэл нь энэ томилгоо гэж үзэж болох бүрэн үндэстэй юм.
Түүх сөхвөөс, дэлхийн 2-р дайны дараахан буюу 1945 онд Сан-Франциско хотод Олон улсын бага хурал болж, тэрхүү хурлаас дэлхийн улс түмний аюулгүй байдал, нийтийн энх амгаланг сахин хамгаалах үндсэн үүрэг зорилго бүхий  Нэгдсэн Үндэстний Байгууллагыг байгуулах үндэс суурийг тавьсан бөгөөд тив тивийн 51 улс хүчин чармайлтаа нэгтгэн анхных нь гишүүн болж, бусад улс орныг тус байгууллагын гишүүнээр хэрхэн элсүүлэх тухай дүрэм зааврыг ч боловсруулан гаргасан байна.
Манай улс НҮБ-ын гишүүнээр элсэх өргөдлөө уг дүрэм зааврын дагуу бичиж боловсруулан 1946 оны 6-р сарын 21-ний өдөр тус байгууллагын Ерөнхий нарийн бичгийн дарга Трюг Ве Ли-д хүргүүлсэн ба НҮБ-ын Аюулгүйн зөвлөл манай өргөдлийг авч хэлэлцээд, зарим асуудлыг тодруулах, нэмж мэдээ материал авах шаардлагатай хэмээн үзэж, Монгол улсаас энэ асуудлаар Нью-Йорк хотод тусгай үүргийн төлөөлөгчдийг томилон ирүүлэх хүртэл түр хойшлуулсан байна. Иймд Аюулгүйн Зөвлөлөөс тодруулах шаардлагатай хэмээн үзсэн Монгол орны улс төр, эдийн засаг, нийгэм-соёлын амьдрал, ардчилсан өөрчлөлт, гадаад харилцаа, үндсэн хуулийн холбогдол бүхий асуултуудад зохих хариуг бэлтгэн, МАХН-ын Төв Хорооны Ерөнхий нарийн бичгийн дарга, БНМАУ-ын Ерөнхий сайдын орлогч Ю.Цэдэнбал тэргүүтэй Монгол улсын Засгийн газрын төлөөлөгчид мөн оны 9-р сард Нью-Йорк хотноо очсон байна.
Тэр үед НҮБ-д элсэхээр Албани, Монгол, Афганистан, Транссиордан, Эйре /Ирланд/, Португали, Испани, Швед, Сиам /Тайланд/ зэрэг есөн улс өргөдлөө өгснөөс Тайланд тодорхой шалтгааны улмаас өргөдлөө буцаан татсан учир найман орны асуудлыг Аюулгүйн зөвлөлөөр авч хэлэлцсэн байна. Хуралдаан дээр АНУ-ын төлөөлөгч эдгээр найман орныг НҮБ-ын гишүүнээр нэгэн зэрэг элсүүлэх санал гаргаж, харин ЗХУ-ын төлөөлөгч үүнийг эрс эсэргүүцэж, “улс орнууд эд материал биш тул ингэж бөөнөөр нь авч хэлэлцэж болохгүй, тус тусад нь хэлэлцэж, нухацтай ярилцах хэрэгтэй” хэмээсэн нь Аюулгүйн зөвлөлийн хуралдааныг сунжирсан урт маргааны талбар болгон хувиргажээ. АНУ-ын төлөөлөгч асуудлыг ийнхүү “бөөндөх” гэсэн нь эдгээр улсын дотор буй фашизмыг илт талархан дэмжигч усуудыг элсүүлье, ЗХУ –ын төлөөлөгч Албани, Монгол хоёр улсыг дэмжүүлэхийн тулд түүний саналыг дагахаас өөр аргагүй хэмээн тооцоолсон хэрэг бөгөөд харин ЗХУ-ын төлөөлөгч үүний эсрэг байсан нь бүх улсыг нэг маягаар үзэж элсүүлэх нь дэлхийн улс түмний аюулгүй байдал, нийтийн энх амгаланг сахин хамгаалах НҮБ-ын үндсэн үүрэг зорилгод харшилна хэмээн болгоомжилсон хэрэг байжээ.  Манай улсын Засгийн газрын төлөөлөгчдийн бүрэлдэхүүнд орж явсан зарим хүн энэхүү хэлэлцүүлгийн үеэр “Бүгдийг нь элсүүлье гэсэн АНУ-ын саналыг ЗХУ-ын төлөөлөгч юунд эсэргүүцнэ вэ? Хурлын завсарлагаанаар Ю.Цэдэнбал дарга түүнтэй уулзаж, саналаа татаж аваач хэмээн гуйж болдоггүй юм болов уу, энэ маягаараа бол бид гуяа ганзагалаад буцах нь дээ” гэж бодож суусан, завсарлагаанаар даргадаа энэ тухайгаа хэлсэн, Цэдэнбал дарга “асуудлыг ингэж нэг талаас нь явцуу хүрээгээр авч үзэж болохгүй, НҮБ-ын дүрэмд нийцэхгүй” гэж түүнийг загнасан тухай зохиолч Л.Чойжилсүрэнгийн “Нью-Йорк-61” романд бичсэн байдаг.
Удаан маргалдсаны эцэст бөөнөөр нь элсүүлэх бус, улс нэг бүрийн өргөдлийг тус тусад нь ярилцаж шийдвэрлэхээр болж, манай улсын ээлж болоход Зөвлөлтийн төлөөлөгч хамгийн түрүүнд үг хэлж, “Бүгд Найрамдах Монгол Ард Улс өөрийн оронд ардчилсан байгууллыг тогтоогоод 25 жил болж буй шинэ залуу улс боловч нэгдсэн үндэстний тэмцэлд үнэт хувь нэмэр оруулсан, дэлхийн хоёрдугаар дайны хүнд бэрх жилүүдэд холбоотнуудын талд баттай зогсч, зөвлөлтийн армид олон талт туслалцаа үзүүлсэн, 1945 онд Япон улстай дайтаж, Алс дорнодод дайны галыг унтраахад үлэмж хувь нэмэр оруулсан” талаар тодорхой жишээ баримт дурьдан яриад, энх тайвныг бэхжүүлэх үйлсийн төлөө цогтой тэмцэгч энэ улсыг НҮБ-д гишүүнээр элсүүлэх саналтай байгаагаа илэрхийлж, энэ саналыг дэмжихийг Аюулгүйн зөвлөлийн гишүүн бүх улс оронд уриалсан байдаг. Харин Хятадын төлөөлөгч “... монголчууд хятадыг байлдан эзэлж, бид түрэмгийлэлд нь хэлмэгдэж байсан, энд төлөөлөгч нь сууж байгаа орнуудын зарим нь монголын түрэмгийлэлд нэгэн адил автаж байсан”, Английн төлөөлөгч “Гадаад Монгол хоёрхон оронтой дипломат харилцаатай юм байна. Энэ нь Монголын Засгийн газар олон улсын туршлагатай болж чадаагүйг харуулах баримт. Тиймээс одоогийн байдлаар ... элсэхэд эртэднэ гэж үзэж байна. Зохих бэлтгэл хэрэгтэй”, АНУ-ын төлөөлөгч “Аюулгүйн зөвлөлд өгсөн Монголын хариултууд бидний бодлыг өөрчилж чадсангүй. Тиймээс Монголыг НҮБ-д гишүүнээр элсүүлэхэд тохирох эсэх талаар манай эргэлзээг арилгах ямар ч шинэ баримт алга гэж үзэж байна” гэх зэрэг шалтгаан зааж, санал хураалтын дүн гарахад манай улсыг НҮБ-д элсүүлэх асуудлыг ЗХУ, Мексик, Польш, БНХАУ, Франц, Бразил зэрэг зургаан улс дэмжиж, АНУ, Англи, Голланд гурав татгалзан, Австрали, Египет хоёр түдгэлзсэнээр  энэ асуудал нааштайгаар шийдвэрлэгдэж чадаагүй байна.
Үүний дараахан буюу 1946 оны 11-р сард хуралдсан НҮБ-ын Ерөнхий Ассамблейн анхдугаар чуулганаас Албани, Монгол, Транссиордан, Ирланд, Португалийн өргөдлийг дахин авч хэлэлцэх тухай санамжийг Аюулгүйн зөвлөлдөө өгсний дагуу энэ асуудал дахин яригдсан боловч бас л бүтэлгүйтжээ. Ийнхүү Монгол улс НҮБ-д элсэх тухай асуудал арван таван жилийн турш элдэв эсэргүүцэлтэй тулгарсаар байсан түүхэн тэр цаг үед буюу 1961 оны 10-р сард Дондогийн Цэвэгмид тэргүүтэй Засгийн газрын бүрэн эрхт төлөөлөгчид Нью-Йорк хотноо хүрэлцэн очиж, улс орноо тус байгууллагын гишүүнээр элсүүлэхтэй холбоо бүхий яриа хэлэлцээрийг дэлхийн улс орнуудын төлөөлөгчидтэй ил, далд хэлбэрээр маш идэвхитэй явуулжээ.
НҮБ-ын Аюулгүйн Зөвлөлийн 1961 оны 10-р сарын 25-ны өдрийн  хуралдаанаар БНМАУ, Мавритани улс хоёрын өргөдлийг хэлэлцэх байжээ. Иймд Мавритани улсыг дэмжих хүсэлтэй улс орнуудын төлөөлөгчидтэй биечлэн уулзаж, хэрэв Монголыг дэмжвэл Мавритани улсыг тийм тийм улсаар дэмжүүлэх асуудлыг бид ярилцаж болох юм гэх зэргээр дипломат ур ухаан гаргахаас өгсүүлээд их л нарийн ширийн үйл ажиллагаа явуулж байсны зах зухаас нь миний бие Д.Цэвэгмид гуайн амнаас сонсч явсан билээ. Энэ тухай эс дэлгэрүүлэн өгүүлэхэд, шийдвэрлэх хуралдаан дээр эхлээд ЗХУ-ын төлөөлөгч манай улсыг дэмжих тухай санала хэлж, дараа нь
Аюулгүйн зөвлөлийн байнгын тав, байнгын бус зургаан гишүүнээс ес нь зөвшөөрч, АНУ түдгэлзэн, Чан Кай Ши-ийн төлөөлөгч Мавританийг элсүүлэхийн тулд санал хураалтад оролцохгүйгээ мэдэгдсэнээр БНМАУ Нэгдсэн Үндэстний Байгууллагын бүрэн эрхт гишүүнээр элсэх асуудал тус Зөвлөлөөр нааштайгаар шийдвэрлэгдэн,  10-р сарын 27-ны өдөр НҮБ-ын Ерөнхий Ассамблейн 16-р чуулганы 1043-р бүгд хуралдаанаар эцэслэн батлагдаж, манай улсын төлөөлөгчид НҮБ-ын хурлын танхимд хууль ёсны суудалдаа урин залагдсан байна.
Энэхүү хуралдаан дээр манай улсын төлөөлөгчдийн тэргүүн, профессор Д.Цэвэгмид гуай “Ноён дарга аа! Хүндэт төлөөлөгчид өө! БНМАУ-ын Засгийн газар, түүний ард түмний өмнөөс манай улсыг Нэгдсэн үндэстний Байгууллагын гишүүн болгохыг дэмжсэн улс орны төлөөлөгчдөд талархал дэвшүүлэхдээ би үнэнхүү баяртай байна...” хэмээн эхэлсэн алдарт үгээ төрөлх монгол хэлээрээ цууриатуулсан түүхтэй билээ.
Эх орноо НҮБ-д гишүүнээр элсүүлэн, энэ тухайгаа аялгуу сайхан монгол хэлээрээ дэлхий нийтэд зарлан тунхаглаж, НҮБ-ын төв байрын өмнө алтан соёмбот далбаагаа Нью-Йоркийн тэнгэрт намируулан мандуулах, хэн хүнд олдохгүй ховор аз завшаан тохиож, эх орон, ард түмнийхээ өмнө түүхэн гавьяа байгуулалцсан эрхэм энэ хүнийг Монголоо гэсэн сэтгэлтэй хүн бүр үеийн үед хүндэтгэн дурсч байх учиртай билээ. Түүхийг ард түмэн бүтээдэг боловч үүнд бие хүний оруулсан хувь нэмэр хэзээ ч мартагдах ёсгүй буй заа.
